
Shri Radhakrishna PradurbhavaH

ಶ್ರೀರಾಧಾಕೃಷ್ಣಪ್ರಾದುರ್ಭಾವಃ  

ಶ್ರೀಮತೇ ರಾಮಾನುಜಾಯನಮಃ ।
ಶ್ರೀರಾಧಾನಟವರಾಭ್ಯಾಂ   ನಮಃ ।
ನಮಸ್ತಸ್ಮೈ   ಭಗವತೇಕೃಷ್ಣಾಯಾಕುಂಠಮೇಧಸೇ  ।
ನಮೋರಾಧಾಧರಸುಧಾಸಿಂಧುನಿತ್ಯವಿಹಾರಿಣೇ  ॥ ೧॥
ರಾಧಾಕೃಷ್ಣಸ್ವರೂಪಾಂ  ವೈಕೃಷ್ಣರಾಧಾಸ್ವರೂಪಿಣಮ್   ।
ಕಾಲಾತ್ಮಾನಂ ನಿಕುಂಜಸ್ಥಂ  ಗುರುರೂಪಂಸದಾಭಜೇ ॥ ೨॥
ಹರಿಣೀಂಹಾರಿಣೀಂ ಹ್ರೀಣಾಂ  ಹರಿತಾಂಚತುರಕ್ರಿಯಾಮ್  ।
ಕೌಮಾರೀಂ ಸತತಂವಂದೇತಪ್ತಚಾಮೀಕರಪ್ರಭಾಮ್   ॥ ೩॥
ಮುಗ್ಧಾಂ  ಸ್ನಿಗ್ಧಾಂ   ವಿದಗ್ಧಾಂ ಚಾಸಂದಿಗ್ಧಾಂ  ಚತುರಕ್ರಿಯಾಮ್  ।
ವಂದೇರಣಕ್ರಿಯಾಭಾಸಾ ದೇವರ್ಷಿಪ್ರಮುಖಾಕೃತೀಃ  ॥ ೪॥
ಸಿಂಜನ್ನೂಪುರಪಾದಪದ್ಮಯುಗಲಾಂ ಹಂಸೀಗತಿಂ ಬಿಭ್ರತೀಂ
ಚಂಚತ್ಖಂಜನಮಂಜುಲೋಚನಯುಗಾಂ ಪೀನೋಲ್ಲಸತ್ಕಂಧರಾಮ್   ।

ಬಿಭ್ರತ್ಕಾಂಚನಕಂಕಣಂ  ದ್ಯುತಿಮಿಲತ್ಪಾಣೌ  ಚಲಚ್ಚಾಮರಂ
ಕುರ್ವಾಣಾಂಹರಿರಾಧಿಕೋಪರಿ ಸದಾಶ್ರೀರಂಗದೇವೀಂ  ಭಜೇ ॥ ೫॥

ನವ್ಯಾಂ ನೂತನಚೀರಧಾರಣಪರಾಂ ನೀಲಪ್ರಭಾಂ ದ್ಯೋತಿತಾಂ
ನೀಲೇಂದೀವರದೀರ್ಘಸುಂದರದೃಶಾಂ ನೀಲಂನಿರೀಕ್ಷದ್ವನಮ್  ।

ವೃಂದಾರಣ್ಯನಿಕುಂಜವಾಸಮುದಿತಂ ರಾಜೀವನೇತ್ರಂ  ಹರಿಂ
ಧ್ಯಾಯಂತೀ  ಧರಣಿ ಸ್ಥಿರೇಣ ಮನಸಾಶ್ರೀನವ್ಯವಾಸಾಂ   ಭಜೇ ॥ ೬॥

ವಚನೇಮೃತಸಾಗರಾಯತೀಂ ಗಮನೇಮತ್ತಸುರದ್ವಿಪಾಯತೀಮ್   ।
ಹಸನೇಮಲಮೌಕ್ತಿಕಾಯತೀಂ  ಸತತಂಶ್ರೀಸಖಿವಿಶ್ವಮಾಂ  ಭಜೇ ॥ ೭॥
ಉತ್ತಮಾಂಗಪರಿರಕ್ಷಣಸ್ಥಿರಾಮುತ್ತರೋತ್ತರರಸಪ್ರದಾಯನೀಮ್      ।
ಸ್ವಾಮಿನೀಂ  ಪ್ರಣಯಪೂರನಿರ್ಭರಾಮುತ್ತಮಾಂ  ಚ ಶಿರಸಾಭಿವಾದಯೇ ॥ ೮॥
ನಿಜದಾಸವಿಲಾಸದಾಯಿನೀಂ ನಿಜನಾಥೈಕಗುಣೌಘಗಾಯಿನೀಮ್ ।

ವಯಸಾನಯನೇಂದುಹಾಯಿನೀಂಸುವಿಲಾಸಾಂ ಶಿರಸಾನತೋಸ್ಮ್ಯಹಮ್   ॥ ೯॥
ರಸಸಾಗರಪಾರಧೋರಣೀಂ ರಸರೂಪಾಮೃತಚಂದ್ರತೋರಣೀಮ್  ।
ಸರಸಸ್ಮಿತಹಾಸ್ಯವಾದಿನೀಂ   ಸರಸಾಂರಾಸಕರೀಂ ಭಜಾಮಹೇ ॥ ೧೦॥
ಮಧುರಾಂಮಧುರಪ್ರಭಾಷಿಣೀಂ  ಹರಿರಾಧಾರತಿರಂಗಸಾಕ್ಷಿಣೀಮ್  ।
ಶಶಿಕೋಟಿವಿಕಾಸಸುಸ್ಮಿತಾಂ  ಪ್ರಣಮಾಮಿ ಪ್ರಣಯಾತ್ಮನಿ   ಸ್ಥಿತಾಮ್  ॥ ೧೧॥
ಭವತಾಪಹರಾಂಭಯಾಪಹಾಂಭವಪಾಥೋಧಿತರೀಂ ದಯಾಪರಾಮ್ ।
ದಲಿತಾಂಬುಜನೇತ್ರಶಾಲಿನೀಮತಿಭದ್ರಾಂ  ಮನಸಾಸ್ಮರೇ ಮುದಾ ॥ ೧೨॥
ನಿಜವರ್ಗಮಧುವ್ರತಾವಲೀಂ  ಕಮನೀಯಾಂಗುಲಿಪಲ್ಲವಪ್ರರೂಢಾಮ್   ।
ಸ್ವಜನಾಮಲಮಾನಸಪ್ರಸೂತಂ  ಪ್ರಿಯಪದ್ಮಾಪದಪಂಕಜಂ  ಸ್ಮರಾಮಿ  ॥ ೧೩॥
ಶ್ಯಾಮಾಂ ಶ್ಯಾಮವಯೋನ್ವಿತಾಂ   ಪರಿಲಸನ್ನೀಲಾಂಬರಂ ಬಿಭ್ರತೀಂ
ಆಕರ್ಣಾಯತನೇತ್ರಪಂಕಜಭರೈರಾಲಸ್ಯಮಾತನ್ವತಿಮ್    ।

ಲೀಲಾಲೋಲಮನಂಗರಂಗಮಧುರವ್ಯಾಪರಭಾರಾವಹಾಂ
ರಾಧಾಕೃಷ್ಣಮುಖಾರವಿಂದಮತುಲಂ ಸಂಚಿನಯಂತೀಂ ಭಜೇ ॥ ೧೪॥

ವೀಣಾವಾದನತಾರತಾನಮಧುರತ್ವಾವಿಷ್ಕರತ್ರೀಂ   ಮುದಾಂ
ಶ್ರೀವೃಂದಾವನಚಂದ್ರಕೃಷ್ಣವಿಲಸತ್ಪಾದಾಂಬುಜಧ್ಯಾಯಿನೀಮ್      ।

ರಾಧಾಹಾರವಿಲಾಸಭಾರಕುಶಲಾಂಕುಂದೇಂದುಜ್ಯೋತ್ಸ್ನಾಮುಖಾ   -

ಮಿಚ್ಛಾಶಕ್ತಿರತಾಂ   ಹರೇಃ ಪ್ರಿವತರಾಂ  ಶ್ರೀಶಾರದಾಂಬಾಂ ಭಜೇ ॥ ೧೫॥
ಕರೇಣೋತ್ತ್ರೀಯಂ ಹಸಂತೀ ದಧಾನಾದ್ವಿತೀಯೇನ ಫುಲ್ಲಾರವಿಂದಾನ್ವಹಂತೀ   ।
ಲಸತ್ಪೀನವಕ್ಷೋ   ಲಸತ್ಪುಷ್ಪಹಾರಾಂ   ಸದಾಸಂಸ್ಮರೇಹಂ  ಕೃಪಾಲಾಮುದಾರಾಮ್ ॥
೧೬॥
ರಣಚ್ಚಾರುಪಾದಾಂಬುಜನ್ಯಾಸನಿರ್ಜಿದ್ಗಜೇಂದ್ರಾಮುರೌ   ಮೌಕ್ಲಿಕಸ್ಫಾರಹಾರಾಮ್   ।
ಸುಧಾಮಾಧುರೀಹಾರಿಮಂದಸ್ಮಿತಾಸ್ಯಾಂ  ಭಜೇದೇವದೇವೀಂಸುರಪ್ರಾರ್ಥ್ಯದಾಸ್ಯಾಮ್  
॥ ೧೭॥
ಸ್ಫುರತ್ಸುಂದರೋದಾರಮಂದಾರಹಾರಸ್ತನದ್ವಂದ್ವಭಾರಾವಸೀದತ್ಸುಮಧ್ಯಾಮ್        ।
ಲಸದ್ಧಸ್ತವಿನ್ಯಸ್ತತಾಂಬೂಲಪತ್ರಾಂ      ಭಜೇ ಸುಂದರೀಂ ಸುಂದರಾಕಾರಛತ್ರಾಮ್  ॥
೧೮॥
ಪಾದಾರವಿಂದಂಶಿಥಿಲಂದಧಾನಾಪದ್ಮಾಲಯಾ ಪದ್ಮಪರಾಗರಂಜಿತಾ  ।
ಪದ್ಮಪ್ರಭಾ   ಪದ್ಮಕುಚಾಭಿರಾಮಾ ನಮಾಮಿತಸ್ಯಾಃ  ಪದಪಂಕಜಂಸದಾ ॥ ೧೯॥

ಅನಾಪ್ನುವಂಸ್ತನ್ಮುಖಚಂದ್ರಮಸ್ತುಲಾಂ     ವಿಧುರ್ಗತಃಖಂತ್ರಪಯಾ ಜ್ವರಾರ್ದಿತಃ  ।
ಜಲೇಪತನ್ನಾಪ್ತಮುಖಾಂಬುಜಶ್ರೀಸ್ತಾಮಿಂದಿರಾಂ    ಚೇತಸಿಭಾವಯಾಮಿ ॥ ೨೦॥
ಕಾಮಾಂಗನಾಕೋಟಿಮನೋಜ್ಞರೂಪಾಂ ಮುಖಪ್ರಭಾನೀರ್ಜಿತರಾತ್ರಿಭೂಪಾಮ್   ।
ಸ್ವೀಯಪ್ರಿಯಾಸ್ನೇಹನಿಧಾನಕೂಪಾಂ   ರಾಮಾಂಸ್ಮರೇ  ಕೃಷ್ಣಮನೋನುರೂಪಾಮ್  ॥
೨೧॥
ಪ್ರಾವೃಟ್  ಪ್ರಫುಲ್ಲನವಚಾರುಕದಂಬಪುಷ್ಪಹಾರಾಮುಖದ್ಯುತಿವಿನಿರ್ಜಿತಚಂದ್ರವಾರಾ    
।
ಕಾಂತಾಂಗಸಂಗಜನಿತಾಂಕನಿದರ್ಶನಾಯವಾಮಾ ಕರೋದಭಿಲಸನ್ಮುಕುರಸ್ವಸಖ್ಯಾಃ  
॥ ೨೨॥
ಕೃಷ್ಣಾಮಹಮಭಿವಂದೇ ಯುಗಲಪದಾಂಭೋಜಭಾವನಾಮುದಿತಾಮ್ ।
ಕೃಷ್ಣರಸಾಯನತೃಟಮಿ ಸಾಕ್ಷಾದಿವ  ಸಿಂಧುಜಾಂ ಕೢಪ್ತಾಮ್  ॥ ೨೩॥
ಯಮುನಾತೀರನಿಕುಂಜೇಮಧುಕರಪುಂಜೇವಿನಿದ್ರತರುವೃಂದೇ  ।
ಪದ್ಮಾಮಹಮಭಿಬಂದೇ ರಟತೀಂ ಕೃಷ್ಣೇತಿ  ಕೃಷ್ಣೇತಿ  ॥ ೨೪॥
ಅಯುತಾಯುತೇಂದುರೂಪಾಂಸಕಲಸಖೀಮಾಲಿಕಾನೂಪಾಮ್ ।
ವಂದೇಹಂಶ್ರುತಿರೂಪಾಂ ಕೋಟಿಸ್ಮರಕಾಂತಿಸರೂಪಾಮ್  ॥ ೨೫॥
ಮದನಮೋಹನಮೋಹನಸುಂದರಸ್ಮಿತವಿಲಾಸಕಲಾಸು ಕುತೂಹಲಾಮ್ ।
ಪ್ರಮುದಿತೇನ ಹೃದಾತ್ವಭಿವಾದಯೇ ಮನಸಿಭಾಗವತೀಂ ಭಗವತ್ಪ್ರಿಯಾಮ್  ॥ ೨೬॥
ವಸಂತಕಾಲೋದಯಪುಷ್ಪಿತಾನಿ  ದ್ವಿಸಂಧಿರಾಗಾಯುತಪಂಕಜಾನಿ  ।
ಪ್ರಿಯಪ್ರಿಯಾಚಾರುಪದಾಂಬುಜೇಷು  ಪ್ರೀತ್ಯಾರ್ಪಯಂತೀಂ  ಪ್ರಣಮಾಮಿ ಮಾಧವೀಮ್
॥ ೨೭॥
ಯಚ್ಛೋಭಾಭರಜಲಧೌ ವಿಧಿಮುಖವಿಬುಧಾಲಯಂಯಯುಃಸುಚಿರಮ್ ।
ಅಸಿತಾಯಾಶ್ಚ ತದಾಸ್ಯಂ ಶಾರದವಿಧುಮಂಡಲಾಕೃತಿಂಧ್ಯಾಯೇ  ॥ ೨೮॥
ಶ‍ೃಂಗಾರಭಾರಂವಿವಿಧಂವಿಧಾಯಪ್ರಾತಃ  ಸ್ಥಿತಾಯಾ ನಿಜದೇವತಾಯಾಃ ।
ಮುಖಾರವಿಂದೈಕನಿರೀಕ್ಷಣಾಯಗುಣಾಕರೀ ದರ್ಪಣಮಾಚಕಾರ ॥ ೨೯॥
ದ್ವಿಜರಾಜಕಲಾವಿರಜಮಾನಾಂ ಮುಖಶೋಭಾಜಿತಫುಲ್ಲಕಂಜಲಕ್ಷ್ಮೀಮ್    ।
ಮೃಗರಾಜಕಟಿಂಮೃಗಾಯತಾಕ್ಷೀಮಹಮೀಡೇ  ಸತತಂಸುವಲ್ಲಭಾಖ್ಯಾಮ್   ॥ ೩೦॥
ಶಾರದೀಯವಿಧುಬಿಂಬಮುಖಾಭಾಂಕುಂದಪಂಕ್ತಿರದನಶ್ರಿಯಮೇಕಾಮ್   ।
ತುಂಗಪೀನಕುಚಭಾರವಿನಮ್ರಾಮಾನತೋಽಸ್ಮಿ  ಶಾಶಿಗೌರತರಾಂಗೀಮ್ ॥ ೩೧॥

ಮಯೂರಪಿಚ್ಛದ್ಯುತಿಹಾರಚಾಮರಪ್ರಭಾತಿರಸ್ಕಾರಿ     ನಿಜಪ್ರಿಯಾಯಾಃ  ।
ಸಂಗುಂಫಯಂತೀಂ ವಿಲಸತ್ಕರಾಭ್ಯಾಂ   ಧಮ್ಮಿಲ್ಲಭಾರಂ   ಪ್ರಣಮಾಮಿ  ಕೇಶೀಮ್ ॥
೩೨॥
ಜಗತ್ಪವಿತ್ರಂ   ಕುರುತೇಹಿಯಸ್ಯಾ ದೃಗಂತಪಾತೋವಿತನೋತಿಸೌಖ್ಯಮ್  ।
ಶ್ರೀಸ್ವಾಮಿನೀ   ಸ್ನೇಹನಿಧಾನಭೂತಾಂ ಶ್ರೀಕೃಷ್ಣಮಿತ್ರಾಂ    ಪ್ರಭಜೇ ಪವಿತ್ರಾಮ್ ॥ ೩೩॥
ಕಾಶ್ಮೀರಪಂಕಾಂಕಿತಹೃತ್ಸರೋಜಾಂ  ಸಂಭಾವಿತಶ್ರೀಪತಿಪತ್ಸರೋಜಾಮ್   ।
ವಿನಿದ್ರರಕ್ತೋತ್ಪಲಲೋಚನಾಭಾಂ   ಮುದಾಸ್ಮರೇ ಚೇತಸಿಕುಂಕುಮಾಭಾಮ್ ॥ ೩೪॥
ಸಮಸ್ತನಾನಾವಿಧದೇವತಾಗಣೈರ್ವಿರಿಂಚಿಗಂಗಾಧರಶಾರದಾದಿಭಿಃ  ।
ಮೂರ್ಧ್ನಾಭಿವಂದ್ಯಾರುಣಪಾದಪದ್ಮಾಂ    ಶ್ರೀಶ್ರೀಹಿತಾಂ   ಸಂತತಮಾನತೋಽಸ್ಮಿ ॥
೩೫॥
ವಿಲೋಹಿತಪ್ರಾಂತವಿಶಾಲಲೋಚನಾಂ ಮುಖಪ್ರಭಾಪೂರ್ಣನಿಶಾಕರೋಪಮಾಮ್  ।
ಸುಚಾಮರಾಲಂಕೃತಹಸ್ತಪಂಕಜಾಂ  ಶ್ರೀರಂಗದೇವೀಂ  ಮನಸಾ ಸ್ಮರಾಮಿ  ತಾಮ್ ॥
೩೬॥
ಅಲಿಂದೇಕಾಲಿಂದೀಕಮಲಸುರಭೀಕುಂಜವಸತೌ
ವಸಂತೀವಾಸಂತೀ ನವಪರಿಮಲೋದ್ಗಾರಿವದನಾಮ್  ।

ತದುತ್ತುಂಗೇ  ಲೀಲಾಮದಮುಕುಲಿತಾಕ್ಷೀಂ  ಪುನರಿಮಾಂ
ಕದಾಹಂಸೇವ್ಯಂಸೇ  ಕಿಸಲಯಕಲಾಪಪ್ರಮದನೇ  ॥ ೩೭॥

ಶ್ಯಾಮಾಲಿಂಗಿತಗೌರದೇಹಲತಯಾ ವಿದ್ಯುಚ್ಛವಿಂ   ನಿಂದತೀಂ
ಶ್ಯಾಮಾಂಭೋಧರಮಾಧುರೀಪರಿಣತೀಂ  ಪದ್ಭಯಾಂ  ತಿರಸ್ಕುರ್ವತೀಮ್  ।

ಸರ್ವಾಸಾಂ ರತಿಕೇಲಿಭಾವಚತುರಾಂ ಸ್ತ್ರೀಣಾಂ  ಶಿರೋಭೂಷಣಾಂ
ಶ್ರೀಕೃಷ್ಣಸ್ಮರಮಂತ್ರದೇಶನಗುರುಂ    ತಾಂರಾಧಿಕಾಮಾಶ್ರಯೇ  ॥ ೩೮॥

ಶ್ಯಾಮಪ್ರೇಮವಿಲಾಸನೀತಿನಿಪುಣಾ  ಶ‍ೃಂಗಾರಭಾವಾನ್ವಿತಾ
ವೈದಗ್ಧೀಮದಮಂಜತೀರಸಮಯೀ ಲಾವಣ್ಯವಿಶ್ರಾಮಭೂಃ   ।

ರಾಸೋಲ್ಲಾಸರಸಪ್ರಬಂಧರಸಿಕಾ  ಸೌಂದರ್ಯಸೀಮಾಶ್ರಯಾ
ಶ್ರೀವೃಂದಾವನದೇವತಾ ವಿಜಯತೇರಾಧಾಸುಧಾಮಂಜರೀ ॥ ೩೯॥

ಶ್ರೀಶ್ರೀಕೋಟಿನಿತಾಂತರೂಪರುಚಿರಾಂ  ಸೌಂದರ್ಯಸಮ್ಮೋಹಿನೀಂ
ಶ್ರೀವೃದಾವನಮಂಜುಕುಂಜನಿಭೃತಿಕ್ರೀಡರಸಾವೇಶಿನೀಮ್   ।

ಶ್ರೀಮದ್ರಾಸವಿಲಾಸಲಾಲಸಮಹಾನಂದಾಮೃತಪ್ಲಾವಿನೀಂ  
ಶ್ರೀಮದ್ದುರ್ಲಭದುರ್ಲಭಾ  ವಿಜಯತೇರಾಧಾಸುಧಾಮಂಜರೀ ॥ ೪೦॥

ಉತ್ತುಂಗಸ್ತನಭಾರಭಂಗುರತನುರ್ವಿದ್ಯಾಚ್ಛಟಾಕಛವೀ   
ಪ್ರೋದ್ಯನ್ನೀಲನವಾಂಬರಾ   ಮೃದುಪದಾಂಭೋಜಸ್ಫುರನ್ಮಂಜರೀ   ।

ಸುಸ್ಮೇರಾಧರಬಿಂಬಚಂದ್ರವದನೀ  ಕಂದರ್ಪದರ್ಪಾಂಕುರಾ
ಪ್ರೇಮಾಬ್ಧೌ  ಮದಮಂಥರಾವಿಜಯತೇಪ್ರಾಣಾಧಿಕಾ ರಾಧಿಕಾ ॥ ೪೧॥

ಭಸ್ಮೀಭೂತಮನೋಭವಂ ಹರದೃಶೋದಾರಸ್ಫುಲಿಂಗಾಂಕುರೈ -

ರ್ಲೀಲಾಪಾಂಗನಿರೀಕ್ಷಣೇನಕುತುಕಾತತ್ಸಂಜಯಂತೀ ಪುನಃ ।
ಮೃಗ್ಯಂತೀ  ಸ್ಮರಕೇಲಿಕುಂಜಭವನೇಕಾಂತಂ ಸಖೀಭಿಃ ಸಮಂ
ನಿತ್ಯಂ  ನಿತ್ಯವಿನೋದಿನಾಂ ವಿಜಯತೇಪ್ರಾಣಾಧಿಕಾ ರಾಧಿಕಾ ॥ ೪೨॥

ಉನ್ಮೀಲನ್ನವನೇತ್ರಪಂಕಜತರೋಃ    ಫುಲ್ಲಸ್ತನಾಲಂಕೃತಾ 
ಸುಶ್ರೋಣೀಭರಭಂಗುರಾ ಸುರುಚಿರಾಂ ಸ್ಮೇರಾಧರಾಮೇದುರಾಮ್  ।

ರಕ್ಷಂತೀ ನಿಜವಲ್ಲಭಂ ನವಘನಶ್ಯಾಮಾಲಿಕೇಲಿಸ್ಥಲೀ  -
ಪ್ರೋನ್ಮೀಲನ್ಕುಚಕೋರಕಾ   ವಿಜಯತೇಪ್ರಾಣಾಧಿಕಾ ರಾಧಿಕಾ ॥ ೪೩॥

ಶ್ರೀಮತ್ಕೋಟಿಮನೋಭವೈರ್ವಿಜಯತೇ  ಯತ್ರಾರ್ಥಸಂವಾದಿನೀ
ಶ್ರೀಮದ್ಗಾನವಸಂತರಾಗವಿಲಸದ್  ವಕ್ತ್ರಾಂಬುಜಾಮೋಹಿನೀಮ್  ।

line missing in the print

ಶ್ರೀವೃಂದಾವನವಲ್ಲಭಾ  ವಿಜಯತೇರಾಧಾಸುಧಾಮಂಜರೀ ॥ ೪೪॥
ಕಲಾಕುಶಲರಂಗಿನೀ ನಟತಿಯತ್ರ ರಾಧಾನಟೀ
ನಯತ್ರ ಮುರಲೀಶ್ರುತಿಪ್ರಿಯಸಖೋ   ಭವೇಹಾಗಪಿ ।

ಯದೀಹ ತರುಪಕ್ಷಿಣಾಮನುಭವೋಸ್ತಿ  ಸಂಗ್ರಾಹಕ -
ಸ್ಸ್ಮರಾಮಿ  ಯಮುನಾತಟೇರಸಿಕವೃಂದವೃಂದಾವನಮ್ ॥ ೪೫॥

ಪ್ರಥಮಮಿಲಿತಭೀತಾಹ್ರಾಯಿತಾ  ಸಾಸ್ವರಾಶೌ
ಪ್ರಿಯತಮಭುಜರಾಧಾವ್ಯಗ್ರಹಸ್ತೌ    ಹಸಂತೌ ।

ಅನಮನಮತಿಲೀಲಾಗದ್ಗದೋಕ್ತೇರ್ಮದಾಂಧೌ
ಸ್ಮರನಿಭೃತನಿಕುಂಜೌ ರಾಧಿಕಾಕೃಷ್ಣಚಂದ್ರೌ  ॥ ೪೬॥

ಹೃತಕನಕಸುಗೌರಸ್ನಿಗ್ಧಮೇಘೌಘನೀಲ  -

ಚ್ಛವಿಭಿರಖಿಲವೃಂದಾರಣ್ಯಮಾರ್ಗೇ   ವ್ರಜಂತೌ  ।
ಮೃದುಲನವದುಕೂಲೇನೀಲಪೀತೇ ದಧಾನೌ
ಸ್ಮರನಿಭೃತನಿಕುಂಜೌ ರಾಧಿಕಾಕೃಷ್ಣಚಂದ್ರೌ  ॥ ೪೭॥

ನವಲಲಿತವಪುಷ್ಕೌ ನವ್ಯಲಾವಣ್ಯಪುಂಜೌ 
ನವರಸಚಲಚಿತ್ತೌ ನೂತನಪ್ರೇಮವೃತ್ತೌ  ।

ನವನಿಧಿವನಲೀಲಾಕೌತುಕೇನಾತಿಲೋಲೌ
ಸ್ಮರನಿಭೃತನಿಕುಂಜೌ ರಾಧಿಕಾಕೃಷ್ಣಚಂದ್ರೌ  ॥ ೪೮॥

ನಿಖಿಲನಿಗಮಗೂಢೌನಿತ್ಯಮತ್ಯಂತಗೂಢೌ 
ಪ್ರಣತಪರನಿಬದ್ಧೌ  ಶ‍ೃಂಖಲಾಬದ್ಧಚೇಷ್ಟೌ  ।

ಸುರತರತಿಮದಾಂಧೌನ್ಯಸ್ತಮಿಶ್ರೌಘಕಂದೌ  
ಸ್ಮರನಿಭೃತನಿಕುಂಜೌ ರಾಧಿಕಾಕೃಷ್ಣಚಂದ್ರೌ  ॥ ೪೯॥

ಜಘನಲುಲಿತವೇಣೂವಿಸ್ಫುರದ್ಬರ್ಹಚೂಡೌ 
ರುಚಿರಕನಕಚೂಡಾಕಂಕಣದ್ವಂದ್ವಪಾಣೀ   ।

ವಿಲಸದರುಣರೋಚಿಃ ಪೀತಕೌಶೇಯರಮ್ಯೌ
ಸ್ಮರನಿಭೃತನಿಕುಂಜೌ ರಾಧಿಕಾಕೃಷ್ಣಚಂದ್ರೌಹ   ॥ ೫೦॥

ಗಹನಸುರತಲೀಲಾಪಾಶಸಂಸ್ವಿನ್ನಗಾತ್ರೌ 
ದಯಿತನಿಜಸಖೀಭಿರ್ವೇದ್ಯಮಾನೌ ಪಟಾಂತೇ ।

ಸುರತಸುಭುಜವಲ್ಲೀಪೀಡ್ಯಮಾನೌ  ಚಭೂಯಃ
ಸ್ಮರನಿಭೃತನಿಕುಂಜೌ ರಾಧಿಕಾಕೃಷ್ಣಚಂದ್ರೌ  ॥ ೫೧॥

ವಿಲುಲಿತವರವೇಣೀಹಾರನಾಲಾವತಂಸೌ
ಮೃದುಲಮಧುರಹಾಸೋಲ್ಲಾಸವಕ್ತ್ರಾರವಿಂದೌ   ।

ಅತಿರಸಮದನಾಂಧೌಚಿತ್ರಕಂದರ್ಪಕೇಲೀ -
ಸ್ಮರನಿಭೃತನಿಕುಲ್ಲೌ  ರಾಧಿಕಾಕೃಷ್ಣಚಂದ್ರೌ  ॥ ೫೨॥

ಇತಿ ಶ್ರೀರಾಧಾಕೃಷ್ಣಪ್ರಾದುರ್ಭಾವಃ   ಸಂಪೂರ್ತಿಮಗಾತ್ ॥

Proofread by Pallasena Narayanaswami ppnswami at gmail.com

From shrI sarasa stotrasangrahaH (Lucknow, 1909).

Shri Radhakrishna PradurbhavaH

pdf was typeset on August 22, 2020

Please send corrections to sanskrit@cheerful.com

6 sanskritdocuments.org


	Document Information
	Document Text
	Document Credits

